Мичко да Азанай
Озыр чудь увтыр коркö овлöмаöсь миян местаясын – Коча увтыр.

Пöрысь Кочалöн вöлöма Мичко пи. Ачыс ыджыд мыгöра да паськыд пельпома, синмыс – лöзъюгыд енэж кодь, а юрсиыс кудриа пыш кодь.

Тöдö ясыд вежöра Коча, мый кык нэм сылы абу сетöма овны, со и пондас писö дасьтыны асьсö вежöм вылö. Петкöдлас ассьыныс мусö, видзöдласны лöнь тыяссö да сöдз юяссö, кытшовтасны пемыд вöръяссö да дзоридза видзьяссö – став озырлунсö ассьыныс видзöдласны.

Коча петкöдлас, кодарын олöны лёк вöрöгъяс, а тöдса хан ордö, сё арöса пöрысь морт дорö, кодi олiс Изкар сайса муясын, нуöдас сэтчö писö гöститны.

Босьтасны ая-пиа сьöрсьыныс медбур гöстинеч да дона козин, кевмысясны Енлы, корасны сылысь бур туй да и петасны гортсьыныс.

Дыр-ö мунасны, но со локтасны Абрада-хан ордö. Сетасны сылы ассьыныс гöснеч – тагъя ма, сетасны меддона чудь козин – сьöд низь куяс.

Нюмъялö Абрада-хан – муöдз копрасьö, ошкö гöстинечсö да козинсö.

Вежон кыксö кымын гöститасны, сэсся гортаныс пондасны лöсьöдчыны.

Быдсяма козинсö да гöстинечсö пуктас Абрада-хан чудь са камлы сьöрсьыс нуöм вылö, уна бур кыв висьталас гöсьтъяслы аслас отирыскöд.

Абрада-хан петас колльöдны гöсьтъяссö став рöдвужнас, ичöтсянь – пöрысьöдз. Петасны колльöдны найöс и ханлöн нывъясыс.

Уна ныв Абрада-ханлöн – дас кык, но шöркостыс – Азанай – медбасöк. Синмыс сьöдысь-сьöд, дзик арся вой кодь.

Комын сьöд кöса вевттьöны сылысь пельпомъяссö, и быд кöсаын, быттьö шондi югöр, дзирдалö дона из.

Паныдасясны синнаныс Мичко да Азанай и пыр жö öзъясны муслунöн – оз позь налы торйöдчыны. Но ни öти кыв оз шуны öта-мöдыслы, сiдз кыв шутöг и янсöдчасны.

Локтас Мичко гортас, висьталас айыслы ассьыс шогсö.

Пöрысь кам пондас енлы кевмысьны, мед сiйö сетiс Мичколы унджык мывкыдлун да гöгöрвоöдас, мый вылö сылы ылысса мортыс. Некор на эз вöвлi сэтшöмторйыс, медым чудь увтырыс вайöдлiс бокöвöй нылöс! Омöль мöвп пырöма Мичко юрö, и колö шыбитны, колö вöтлыны сэтшöм мöвпсö ылöджык ас сьöлöм бердысь.

Но Мичко оз кывзы пöрысь камлысь корöмсö. Босьтас сiйö ньöвъяссö, пезинсö да мунас корсьны сьöлöмö вöзйысян шудсö.

Пöрысь Коча ыстас сы бöрся ассьыс йöзсö да тшöктас висьтавны Абрада-ханлы, кутшöм лёк мöвъясöн сы дорö воö Мичко.

Сöмын тай камлöн йöзыс оз нин суны гортсьыс Азанайтö, а пöрысь Абрада-хан нöшта на водзджык кувсьöма.

Пышъясны Мичко да Азанай гортсьыныс, пырасны пыдi вöрö, и сэтчаньын и пондасны овны.

Дыр-ö ли недыр оласны-гажöдчасны, да локтас и гажлы пом.

Кыдзкö тöдмалас пöрысь Коча пиыслысь выль гортсö, оланiнсö, мöдöдас сэтчö тунöс. Локтас туныд Мичко да Азанай ордö, пуктас налöн öдзöс водзö гöстинеч да козин, висьталас: 
– Мöдöдiс менö тiян дiнö пöрысь Коча бур юöрöн: корö тiянöс ас дiнас овны.

Эскас сылы Мичко, лэдзас тунöс керкаас. Пырас туныд да öдзöс весьтас пыр жö пурт сатшкас. Кыдз сатшкас, сiдз и домалас лабич бердас Мичкоöс да Азанайöс – оз вермыны найö вöрзьöдчыны.

– Мöдöдiс менö вежöра Коча,– шуö тун Мичколы,– тэныд водзöс сетны асныралöмсьыд. Да лоас сiдз, кыдз тшöктiс менам вежöра кам: тэ, Мичко, рöд воштысь, лоан öнiсянь йöраöн, а тэ, Азанай, – кöинöн... Да лоас сiдз, кыдз колö вежöра Кочалы!

Пöртас тун гозъяöс пемöсъясö. Уськöдчасны найö пыдi вöрö, сöмын кöиныс – öтарö, а йöраыс – мöдарö. И öнöдз на му вылас пыр сiдз овлö: кöнi эм кöинъяс – йöраыс сэнi абу, кöнi йöраяс – кöиныс сэнi абу. Тадзи пöрысь Коча, Кам рöд воштысьöс, Мичкоöс, пöртас Йöра рöдö, а Азанайöс – Кöин рöдö.

